
Namminersorlutik Oqartussat pigisaanni, pisortat suliffeqarfiutaanni misissueqqissaarnermi ilu-
aqutaasinnaasut aamma ajoqutaasinnaasut selskabit niuertorpalaartumik ilusiligaasimanerannut 
aaqqissuussisimanermi siunertaqartunuinnaanngitsoq taamaattorli aamma immikkuullarissumik 
politikikkut qajassuussinissaq pillugu UKA2019-mut saqqummiussinissaannik Naalakkersuisut 
peqquneqarnissaannik Inatsisartut aalajangiiffigisassaattut siunnersuut.  
(Inatsisartunut ilaasortaq Aleqa Hammond, Nunatta Qitornai) 
 

Namminersornerullutik Oqartussat ingerlatseqatigiiffiit pigisai, suliffeqarfiutai tassaapput 

inuiaqatigiit Kalaallit pigisai. Pigisavut ingerlatseqatigiiffiit maani Inatsisartut inatsisitigut 

tunngavilerlugit pilersinneqarnerannut ingerlanneqarfissaanillu tunuliaqutaqarput.  

 

Ukiumoortumik Naalakkersuisut selskabit ingerlatseqatigiifiit pillugit nalunaarusiamik Inatsisartut 

agguaavigineqartarpugut qanimut erseqqissumillu malinnaatinneqarluta, 

sunniuteqartissinnaaneqarluta apeqqusiisinnaallutalu.  

 

Ingerlatseqatigiiffiit periusaat aaqqissugaanerilu assigiinngitsuupput soorlu aamma 

ingerlatseqatigiiffiit assigiinngitsunik inuiaqatigiinnut pisussaaffeqarlutillu suliassaqartut. 

Piginiaannarlugit pigineqanngillat aamma pilersinneqanngillat inuiaqatigiiusugut artukkerniarluta 

ajornerusumillu atugaqarnissatsinnik siunertaqarlutik. 

 

Aningaasanik sinneqartooruteqarfiusoqartillugu nunatta karsianut akileraartarput taamaasillunilu 

inuiaqatigiit ingerlanneqarneranut aningaasalersugassanut peqataasarlutik 

pingaaruteqarluinnartumik. 

 

Aningaasat iluanaarutigineqarsimatillugit ingerlatseqatigiiffiit suli pitsanngorsaanissamut 

aningaasalersuinissaminnut siunnerfeqartarput, taamaasilluni siunissaq ungasinnerusoq isigalugu 

atuisunut, tassalu piginnittunut, suli pitsaanerusumik atugassaqartitsiumalluni. Aaqqissuussinerup 

tamassuma ingerlarnga namminerisamik toqqissisimanartitsivoq aammalu piginnittunit 

siuulersorneqarnerinilu siunnerfeqatigiinnermik tunngaveqarpoq. 

 

Ukiuni amerlasuuni ingerlatseqatigiiffiit nikitsaaliugaanngitsuuneri ersertarput, soorlu 

allanngortiterisoqarlunilu pilersitsisoqartarpoq atorunnaarsitsisarlutillu. Nunarsuarmi 

atukkatsinnullu allanngoriartortunut tulluarsartuarneq soorunamil malinnaavigineqarlunilu 

eqaallisaanermik tunngaveqarmat. 

Kukkunersiuinermi ataatsimiititaliakkut ingerlatseqatigiiffiit ingerlarngi aammalu 

apeqquserneqarsinnaasut suliarisarpavut aammalu ingerlatseqatigiiffinnut aningaasartuutissat 

aammalu ingerlarngi pillugit aningaasaqarnermut ataatsimiititaliakkut qanorilisukkulluunniit 

malinnaavigineqarlutillu itisilerneqartillugit pisinnaaneq piuarpoq, soorlu piginnittut sinnerlugit 

inuiaqatigiit aningaasaatai eqqortumik siunertaminnullu naammassinnissuunersut 

iserfigissallugitigit periarfissaqartugut. Sulineq taama ittoq Inatsisartut oqartussaaffianni 

susassaqarfigisaaniippoq, aamma taamaassaaq. 

 

Siunnersuuteqartoq Naalakkersuisut annertuumik isumaqatigineqanngilaq soorluttaaq 

siunertarineqartoq pillugu iluaquteqarsinnaanermik tunngavilersuut takuneqarsinnaananilu 

ilalernartinneqanngilaq. Tamanna isumaqatigaarput. 

 

Qulequttamik suliaqarnermi siunnerfiusinnaasut ilagaat inatsisartut ataatsimiititaliai aqqutigalugit 

suliaqartoqarsinnaanera aammalu apeqqusernartoqarpat toqqaannaq apeqqusiisoqarsinnaavoq 

misissuititsisoqarsinnaallunilu aalajangiiffisassatut siunnersuusiunngikkaluarluni. 

 

Taamatut oqaaseqarluta siunnersuut ilalinngilarput. 

 


